
          

Grov, 04.06.2014 
 
«Høyringsuttale fiberbreiband utbygging» 
 
Refererer til «uttale – utbygging av fiberbreiband» publisert av Ole Jakob 
Aarland på Lindås kommune sin nettstad, datert 05.05.2014. 
 
Me som bur på Grov, Tveitegrend, Reikerås og Fammestad har lenge vore 
nedprioriterte i samband med breibandutbygginga i kommunen. Dei siste åra 
har mange av oss måtta leve med eit særs ustabilt og lite tilfredstillande 
radionett frå breiand.no. Dette nettet er no lagt ned og mange av oss er for tida 
utan tilkopling til internett.  
Telenor prioriterer ikkje området og fastbuande samt folk som flyttar til bygda 
får avslag frå Telenor pga. manglande kapasitet på linjenettet. 
Der Telenor kan levere  er nettet svært ustabilt og treigt pga dårlege linjer og 
sprengt kapasitet. Enkle oppgåver som eksempelvis levering av skulearbeid 
eller lasting av bilete er til tider ikkje mogleg å utføre. 
Fleire av oss som bur her har og behov for å kunne arbeide heime frå. Utan eit 
stabilt raskt internett er det ikkje mogleg i dagens samfunn.   
 
I tillegg er mobildekninga, frå både Telenor og Netcom, svært dårleg.  
Mange må gå ut av husa sine for i det heile å kunne snakke i tlf. Fleire har den 
siste opplevd at mobilnettet har vorte dårlegare. 
Ice.net er det heller ikkje mogleg å nytta seg av i området. Fleire har prøvd, 
men gitt opp. 
 
Den einaste fast installerte kinoen i kommunen held til i Ungdomshuset 
Nyheim på Fammestad. Dei har topp moderne utstyr for køyring av digital kino 
med digital lyd. Sidan det ikkje er mogleg å få internett med naudsynt hastighet 
i området, må dei få tilsendt filmane i form av harddiskar kvar gong det er 
framsyning. Kinoen treng difor fiber for å kunne laste ned filmane direkte.  
Med fiber i Ungdomshuset vert det og mogleg å halde andre arrangement 
lokalt. 
 
Heile Kløvheimkrinsen vart i 2012 kartlagt med oversikt over mobildekning og 
internett kapasitet. Stort sett heile bygda ligg i kvit sone. Denne kartlegginga 
har kommunen fått tilsendt utan at det har vore gjort noko med.  
  



Ser at det i uttalen står at Myking er ein av dei prioriterte aksane/områda.  
I denne samanhengen forventar me som bur på Grov, Tveitegrend, Reikerås og 
Fammestad at områda me bur i, samt bygdene langs vegen frå Høyland mot 
Myking, kjem inn under denne aksa/området!  
Det er på høg tid at dette området som pr. i dag anten ikkje har noko tilbod 
eller eit tilbod som ikkje tilfredsstiller dagens krav, vert prioritert fyrst! 
 
Mellom Høyland og Myking har BKK alt trekt fiber på høgspentlinja. Denne kan, 
slik me har forstått det, byggast ut til å gi fiber til dei ulike husstandane ved å 
skyte ny fiberkabel gjennom eksisterande fiberlinje. Dersom kommunen jobbar 
aktivt med å få til eit samarbeid med BKK, skulle det la seg gjere å trekke fiber 
langs eksisterande straumlinjer til alle dei husstandane som ynskjer dette i 
området. 
 
Lindås kommune burde kanskje ta ein kikk på andre kommunar i fylket kor 
breiband til innbyggjarane har vore prioritert i svært mange år.  
Eit eksempel på ein slik kommune er Kvam Herad. Dei har aktivt lagt fiber sidan 
starten av 2000-talet. For tida er det 2 aktørar som bygger ut parallelt til kvar 
minste plass og avsidesliggande gard på kartet. 
 
Me vonar på det sterkaste at Lindås kommune prioriterer oss i samband med 
søknad om midlar til utbygging av fiberbreiband denne gongen.  
Det er svært mange som er frustrert over situasjonen og som vert hemma i 
kvardagen utan tilgang til internett!  

